
Forurensningsproblematikk Løkken Verk i Meldal kommune

Generelt

Vi er glade for at det har komme ei vurdering som legg fram ulike metodar for å finne varige løysingar på forureininga frå gruvedrifta på Løkken verk.

I mange år har ein med hell nytta ein metode for reinsing som fører til utfelling av metall i gruva, ved at avrenning frå velter m.m. blir pumpa tilbake i gruva og etter lang tids opphaldstid får vesentleg mindre innhald av tungmetall før det renn ut i Orkla.

Dei siste åra har utviklinga vore alarmerande.  Ein sterk nedgang i ph i vatnet har ført til vesentleg mindre utfelling av tungmetall og dermed vesentleg større innhald av Cu og Zn i vatnet som går ut i Orkla.

Utgreiinga viser ikkje kor stor forureining vi med tida kan risikere å nå dersom det ikkje blir gjort noko, men i følgje NIVA låg utsleppet før 1984 på 400 tonn Cu i året.

Sjølv med ein brøkdel av dette, vil utsleppet bli alvorleg for mange livsformer og dermed det biologiske mangfaldet i og rundt Orkla og i Orkdalsfjorden, og bryt også med vannramme​direktivet til EU.

Vi saknar vurdering av kva virkningar utsleppet vil få for det biologiske mangfaldet.

Villaksen er ei av livsformene som vil bli påvirka.  Mellom anna villaksen er under press frå mange hald, og vi kjenner i dag ikkje virkninga av ei auka utslepp på den sterkt reduserte stammen.

Konsekvensutgreiinga viser at avrenning frå gruva og veltene er eit varig problem, med eit tidsperspektiv på minst 1000 år (NIVA), slik at ein må finne varige løysingar.

Overføringsverdi til Holtålen og Røros

Vi har tilsvarande problem i Holtålen og på Røros, slik at løysingar og erfaringar med reinsing av forureiningar på Løkken vil vera viktige også for kva ein gjer av tiltak andre stader i fylket og i landet.

NAD

Destruksjon av militært sprengstoff m.m. ved NAD i fører til store utslepp med ukjend innhald.  Dette går i dag inn i gruva, men vi veit ikkje kva som vil skje over tid.

Det er mogleg at akkumulerte forureiningar frå NAD med tida vil finne vegen ut saman med avrenning frå gruva, og skape ytterligare behov for reinsing.  Dette spørsmålet er berre i liten grad berørt av KU.  Her er det behov for ytterligare vurdering av konsekvensane. 

Strakstiltak

Inntil vi får varige løysingar på plass, er det viktig med tiltak som kan redusere utsleppet med ein gong.  Vidare drift og tilpassing av dagens reinseanlegg + kalking av vatn er antyda som tilstrekkeleg enno nokre år.

Dette ser vi det som viktig å gå vidare med utan opphald.

Varige tiltak

Det er gjennomgått fleire moglege tiltak, som tildekking, ulike metodar som omfattar utfelling med kalk, og ein metode for å ta ut metallet gjennom ionebytting

Vi ser det som vanskeleg å vurdere desse metodane opp mot kvarandre ut i frå rapporten, men vi ser på uttak av metall som ny ressurs, som ein potensielt spanande metode.

Avrenning av koppar, sink og jern er eit alvorleg forureiningsproblem, men representerer også eit ressursproblem, der avgreinsa ressursar går til spille.

Vi ser det som framtidsretta å behandle utslepp som ressursar i staden for utelukkande å sjå på det som eit problem.

Det beste er difor om ein kan finne ei miljøvennleg løysing som både fjernar forureininga, og som samtidig tek vare på metallane og kan ta dei i bruk.

Konsekvensutgreiinga peiker på at ei slik løysing er mogleg, gjennom ionebyttaranlegg etter modell av det som er gjort i Falun.  Det framgår ikkje klårt om denne metoden har miljøskadelege verknader som ein må ta omsyn til, eller kva driftsproblem (med med​følgjande utslepp) som ein kan rekne med ved eit slikt anlegg.

Vi ser det som vanskeleg i dag å konkludere med kva type tiltak som ein bør ende opp med, men fullt ut er samd med Meldal kommune i at det er spesielt interessant å gå vidare med ei teknisk, økonomisk og miljømessig vurdering av eit ionebyttaranlegg.

